
Nəticə. Neft iqtisadiyyatından qeyri-neft iqtisadiyyatına keçid Azərbaycanın inkişafında 

əsas prioritet olmalıdır. Dünya iqtisadiyyatı çox sürətlə dəyişir və bu dəyişikliklərə 

adaptasiya olunmamaq ölkənin mövqeyinin zəifləməsinə səbəb olacaq. Azərbaycan bu çağırışa 

cavab verməli, dayanıqlı iqtisadi inkişaf strategiyası hazırlamalı və elmi əsaslarla 

idarəçilik aparmalıdır. 

Giriş 

Henri Kissingerin artıq 30-35 il öncə söylədiyi dərin 

düşüncə bu gün daha da aktualdır: “Biz öz tariximizdə ilk 

dəfə olaraq dünyada nə dominantlıq edə bilirik, nə də bu 

dünyadan gizlənə bilirik.” Bu sözlər qlobal miqyasda dünyada 

baş verən dəyişikliklərin sürətini və təsirini ifadə edir. 

Hər bir ölkə kimi Azərbaycan da qlobal iqtisadi proseslərin 

təsirindən tam sığortalanmayıb. Milli iqtisadiyyatımızı dünya 

iqtisadiyyatında üzən bir gəmi kimi təsəvvür etsək, məlum 

olur ki, okeandakı böyük təlatümlər xüsusilə kiçik və orta 

ölçülü gəmilərə daha güclü təsir edir, hətta onları batıra da 

bilir. Lakin bu kiçik gəmilərin bir üstünlüyü var – onlar 

yüksək manevr qabiliyyətinə malikdirlər və fırtınalı havada 

kurslarını dəyişməklə təlatümdən daha tez və səmərəli şəkildə 

çıxa bilirlər. Tarixi misallara baxdıqda, vaxtilə güclü və 

böyük İspaniya donanması Britaniya donanmasına məhz bu 

səbəbdən uduzmuşdur. İspaniyanın böyük gəmiləri ağır və 

manevr qabiliyyəti zəif olduğu halda, Britaniya kiçik 

gəmiləri ilə daha çevik hərəkət etmişdir. Deməli, milli 

iqtisadiyyatın uğurlu idarə olunması üçün gəmilərin – yəni 

iqtisadi siyasətin və strategiyanın – mahir və çevik idarə 

olunması tələb olunur. 

Tarixə kiçik ekskurs 

Milli iqtisadiyyatların idarə olunmasında tarixən üç əsas 

yanaşma formalaşmışdır: 

1. Klassik Yanaşma: Bu yanaşmanın ən radikal formasında 
gəminin sükanı yoxdur, yəni iqtisadiyyata müdaxilə minimaldır 

və bazar mexanizmləri öz işini görməlidir. Burada batan 

gəminin batması “təbii proses” hesab olunur – zəif iqtisadi 

quruluşlar zamanla yox olur, onların yerini isə rəqabətə 

dayanıqlı yeni strukturlar tutur. Bu yanaşma A. Smitin 

“bazarın görünməz əli” anlayışı ilə səciyyələnir. Burada əsas 

aktorlar şirkətlər (istehsalçılar) və ev təsərrüfatlarıdır 

(istehlakçılar). 

2. Sovet Yanaşması: Bu yanaşma K. Marksın ideyalarına 

əsaslanır və XX əsrdə SSRİ-nin rəhbərlik etdiyi kommunist 

ölkələrdə tətbiq olunmuşdur. Burada bazar mexanizmləri 

tamamilə məhdudlaşdırılır və iqtisadiyyat dövlətin tam 

nəzarəti altında olur. Dövlət iqtisadiyyatın sükanı ilə tam 

hakimiyyətə sahibdir və iqtisadi proseslər dövlət planları 

əsasında idarə olunur. 

3. Keyns Yanaşması: Bu yanaşma klassik və sovet 

modellərinin sintezidir. 1929-33-cü illərdə Böyük Depressiya 

zamanı C. M. Keyns iqtisadiyyata dövlət müdaxiləsinin 

artırılmasını təklif etdi. Bu modeldə həm dövlət, həm də bazar 

subyektləri iqtisadi inkişafda fəal rol oynayır. İkinci Dünya 

Müharibəsindən sonra bu yanaşma müxtəlif formalarda tətbiq 

olundu, lakin 1970-ci illərdən başlayaraq monetarizm əsas 

iqtisadi doktrinalardan birinə çevrildi. Monetarizm klassik 

yanaşmaya daha yaxındır, amma fiskal müdaxilə yerini daha çox 

pul siyasətinə verir. 

Bu tarixi yanaşmaları nəzərə alaraq, Azərbaycan üçün 

çağdaş dövrdə iqtisadi siyasətdə Keyns yanaşmasının daha 

gücləndirilmiş və kompleks variantının tətbiqi 

məqsədəuyğundur. Yəni, yalnız makroiqtisadi alətlərlə 

kifayətlənmədən, lazım gəldikdə mezo və mikroiqtisadi 

səviyyələrdə dövlət müdaxiləsini dəstəkləmək zəruridir. Bu 

yanaşma beynəlxalq təşkilatların sadəcə “bazar iqtisadiyyatı” 

prinsiplərinə əsaslanan tövsiyələrinə zidd olaraq, dövlətin 

iqtisadiyyata fəal şəkildə qarışmasının həm məqsədəuyğun, həm 

də zəruri olduğunu vurğulayır. Dövlət sahibkarlığının da 

müəyyən formada mövcudluğu inkar edilmir, çünki milli 

iqtisadiyyatın dayanıqlılığı üçün bu vacib hesab edilir. 

Qlobal trendlər 

İqtisadiyyatın idarə olunmasında ilk addım, gəmiləri 

idarə edən okean qüvvələrinin istiqamətini anlamaqdır. Bu 

qüvvələr əsasən dünya iqtisadiyyatına ən böyük töhfə verən 

ABŞ, Avropa İttifaqı, Yaponiya və Çin kimi ölkələrdə 

formalaşır. Son illərdə ABŞ, Aİ və Yaponiyada iqtisadi 

tənəzzül əlamətləri ortaya çıxmışdır: real ÜDM-in artım 

sürəti yavaşlamış, bəzi illərdə isə mənfi səviyyəyə enmişdir; 

dünya üzrə ticarət dövriyyəsi zəifləyir; əsas faiz dərəcələri 

isə demək olar ki, 1%-dən aşağıdır. Çin iqtisadiyyatı isə 

hələ də ümumi artımı təmin etsə də, onun da artım tempi 

sürətlə azalır. 

Bu vəziyyət göstərir ki, dünya iqtisadiyyatı qlobal 

iqtisadi tsiklin azalan mərhələsindədir. Bu barədə müxtəlif 

beynəlxalq platformalarda, o cümlədən Davos forumunda geniş 

müzakirələr aparılır. İqtisadiyyatın yenidən canlandırılması 

üçün IV sənaye inqilabı müzakirə mövzusudur. Ancaq 

inqilabların insanlara dərhal fayda gətirmədiyi, əslində elmi 

yeniliklər və tədqiqatlar nəticəsində baş verən təkamül 

proseslərinin iqtisadi inkişafı sürətləndirdiyi qeyd olunur. 

Postindustrial dövrdə əsas inqilabın sosial və iqtisadi 

problemlərin həllində idrak və şüur səviyyəsində baş verməsi 

zəruridir. Əks halda, Nobel mükafatı laureatı, məşhur 

sosioloq Ceyms Bükenenin proqnozlaşdırdığı kimi, müasir 

demokratik cəmiyyətlər tədricən özünü məhvə aparacaq. Bu həm 

qlobal, həm də lokal səviyyədə ciddi sosial-iqtisadi siyasət 

dəyişikliyi tələb edir. Əks halda, staqnasiya başlayacaq və 

sonrakı mərhələdə iqtisadi böhranlar dərinləşəcək. 

Azərbaycan iqtisadiyyatının müasir vəziyyəti 

Azərbaycan iqtisadiyyatında son dövrlərin ən mühüm 

hadisəsi manatın dollara qarşı iki dəfə yaxın zəifləməsidir. 

Bu, tamamilə gözlənilməz deyildi, çünki 2010-cu ildən 

başlayaraq neft hasilatı sürətlə azalır. Neft gəlirlərinin və 

digər ixrac seqmentlərinin inkişaf etməməsi xarici valyuta 

gəlirlərinin azalmasına, nəticədə manatın zəifləməsinə 

gətirib çıxarır. Bu zəifləmə müəyyən mənada müsbət effektlər 

də yaradır: qeyri-neft sektoruna diqqətin artırılması 

zəruridir və bu proses nə qədər tez başlayarsa, milli 

iqtisadiyyat üçün bir o qədər faydalıdır. Həmçinin, neftin 

ucuzlaşması onun ixracını azaldır, bu isə qalan neft 

ehtiyatlarının dəyərsiz satışının qarşısını alaraq daxili 

istehlaka yönləndirilməsini mümkün edir. 

Azərbaycan iqtisyyatında aşağıdakı müsbət meyillər 

optimizm doğurur: 

– Qeyri-neft ÜDM-i son illərdə durmadan artaraq neft-qaz 

sektorunun ÜDM-sini üstələyib. 

– Qeyri-neft sektorunda artım tempi yüksək olub: 2011-

2012-ci illərdə 19%, 2014-cü ildə 10%. 

– Qeyri-neft sektoru üzrə ixrac da artmaqdadır, hətta 

2015-ci ildə neft sektorundakı problemlərə baxmayaraq artım 

bərpa olunub. Bu artım real effektiv məzənnənin yüksəlməsi 

fonunda baş verib, bu isə məhsulların rəqabət qabiliyyətinin 

yüksək olduğunu göstərir. 

– Neft sektorunda məşğul olanların sayı azdır, ona görə 

də bu sektorun tənəzzülü işsizlik səviyyəsinə ciddi təsir 

göstərmir. 

– İdxal-qida balansında qida məhsullarının idxalı 

istehsaldan 50% çoxdur. 

– Tikinti materiallarında istehsal idxalı üstələsə də, 

idxal hələ də yüksəkdir. 

– Kimya sənayesi məhsullarında idxal istehsaldan 3 dəfə 

çoxdur. 

– Plastmas məmulatlarının idxalı yüksək səviyyədədir. 

Bu son dörd göstərici istehsal-idxal balansında bəzi 

sahələrdə hələ də zəiflik olduğunu göstərir. Lakin ümumi 

tendensiya qeyri-neft sektorunun inkişafına böyük potensial 

olduğunu göstərir. 

Dünya Bankının məlumatına görə, Azərbaycanda adambaşına 

düşən milli gəlirin təqribən 17,000 ABŞ dolları səviyyəsində 

olması ölkənin inkişaf etmiş ölkələr qrupuna yaxınlaşdığını 

göstərir və yeni iqtisadi strategiya üçün əlverişli başlanğıc 

kimi qiymətləndirilə bilər. 

Problemin mahiyyəti nədir? 

Devalvasiya özü problem deyil. Misal üçün, Rusiya 

dolların kursunun birdən-birə 3,5 dəfə bahalaşmasına 

baxmayaraq, sonrakı illərdə iqtisadi artım müşahidə olunub. 

Real gəlirlərin azalması, yəni inflyasiya yoxsul təbəqə 

üçün ciddi problemdir, lakin ölkə səviyyəsində nəzarət altına 

alındığı müddətdə inflyasiya istehsala stimul verə bilər. 

Devalvasiya və inflyasiya kimi aralıq fenomenlərlə 

mübarizə yalnız simptomatik müalicədir, ağacın arxasında 

meşəni görməmək kimi bir haldır. 

Bizim yanaşmamızda problem gələcəkdə vəziyyətin 

pisləşməsi gözləntisidir. Əgər bu neqativ gözləntiləri 

neytrallaşdırmaq üçün effektiv planlar mövcuddursa, problem 

mövcud sayılmır. Azərbaycan iqtisadiyyatında vəziyyət hələlik 

kritik deyil, əsas məsələ pisləşmənin qarşısını almaqdır. 

Rokirovka – iqtisadi qalaların qurulması 

Qədim dövrlərdə hərbi müdafiə məqsədilə qalalar 

tikilirdi. Müasir dövrdə müharibə iqtisadi müstəviyə keçib. 

İndi iqtisadi qalalar – dayanıqlı və diversifikasiya olunmuş 

iqtisadi struktur qurmaq vacibdir. Azərbaycan üçün bu, 

neftdən digər əsas məhsullara keçid strategiyasının işlənməsi 

və vaxtında tətbiq edilməsinə bənzəyir. Gecikmə isə böyük 

risklər doğura bilər. 

Biz təkliflərimizi üç dövrə bölürük: 

1. Qısamüddətli təkliflər: 
– Milli iqtisadi inkişaf strategiyasının hazırlanması. Bu 

strategiya ölkənin iqtisadi konstitusiyası kimi fəaliyyət 

göstərməlidir. 

- Strategiyanın hazırlanması üçün tədqiqatçı və 

ekspertlərdən ibarət xüsusi qurum yaradılmalıdır. 

– Dövlət sirrindən başqa bütün iqtisadi məlumatlar quruma 

əlçatan olmalıdır. 

– Strategiyanın icrası və monitorinqi qurum tərəfindən 

həyata keçirilməlidir. 

– Təkliflər güclü ekspertiza və şəffaflıqdan keçməlidir. 

– Minimal, orta və ləyaqətli həyat səviyyələri üçün 

istehlak səbətləri müəyyənləşdirilməlidir. 

– Yoxsul təbəqənin dəstəklənməsi mexanizmləri 

hazırlanmalıdır. 

– Xarici kapitalın ölkəyə cəlb olunması üçün tədbirlər 

görülməlidir. 

– İstehsal effektivliyinin stimullaşdırılması və qənaət 

rejiminin təşviqi təmin olunmalıdır. 

– İnhisarçı istehsalçılar üçün xüsusi yanaşma tətbiq 

olunmalıdır. 

2. Ortamüddətli təkliflər: 
– İdxal əvəzetmə və ixrac yönlü seqmentlər 

müəyyənləşdirilməlidir. 

– Bu seqmentlər üzrə yeni istehsal müəssisələri 

yaradılmalıdır. 

– Dövlət sahibkarlığı burada müəyyən rol oynaya bilər. 

3. Uzunmüddətli təkliflər: 
- Milli iqtisadi inkişaf strategiyasının davamlı 

reallaşdırılması. 

– Neft ixracının minimallaşdırılması, qalan neftin daxili 

enerji mənbəyi kimi istifadə olunması və gələcək nəsillər 

üçün saxlanması. 

- Xarici iqtisadi inteqrasiya əlaqələrinin 

gücləndirilməsi. 

Mövcud vəziyyəti əsas götürərək, qeyri-neft ÜDM-in 4 

fərqli senaridə perspektiv dinamikası analiz olunub. İllik 

10% artım tempi ilə 2020-ci ildə qeyri-neft sektoru indiki 

ümumi ÜDM səviyyəsinə çatdırıla bilər. 

Təhdidlər və risklər 

Təklif olunan tədbirlərin həyata keçirilməsi zamanı 

müəyyən risklər və yanlışlıqlar baş verə bilər: 

- Məlumatların dürüstlüyü ən vacib faktordur. Yanlış 

məlumat yanlış nəticəyə və qərara gətirib çıxarır. 

- Perspektiv klasterlərin seçimi zamanı “yüz ölç, bir 

biç” və konkretlik prinsiplərinə riayət edilməlidir. 

– Kənd təsərrüfatı, turizm kimi geniş və mücərrəd sahələr 

deyil, konkret məhsullar əsas götürülməlidir. 

- Beynəlxalq təşkilatların apardığı tədqiqatların 

metodologiyası və məlumat bazası bəzən adekvat olmur, buna 

görə yerli ekspertiza vacibdir. 

  


